
fluxesfeverfuturesfiction erakusketa hainbat espaziotatik 
barreiatzen da, izenburuan agertzen diren kontzeptuei erantzuna 
emate aldera. Espazio horietan, funtsezko zeregina du 
bisualizazioak; espazio bakoitzean egoera alegorikoak agertzen 
baitira lau nozioei buruz: 

Fluxes (fluxuak): merkataritza globalizatuaren sare hiperkonplexuak 
ikertzen eta erakusten ditu. 

Fever (sukarra): kontsumo eta desioko ideiak, azaleko estetika eta 
bisualki eraginkorra dena aztertzen dituen espazioa. 

Futures (etorkizunak)-Fiction (fikzioa): etorkizunaren ideia islatzen 
du, iragarpen eta espekulazioaren zentzu ekonomikoan, nola 
hautatu behar dugun ezinbestez, horretarako behar den ezaguera 
izan gabe. Kontsumoaren erakarpena eta nagusitasuna islatzen ditu.

1 MORAG KEIL 
(Edinburgo, 1985) 

GEORGIE NETTELL 
(Bedford, 1984) 

Keilek aldiro ikertzen du, nortasunaz dugun pertzepzioa nola eraikitzen den eta nola 
interpretatzen dugun.  

Nettell artista intelektuala da. Bere obretan ikusten dugunaz harantzagoko irakurketa 
egin beharra daukagu. 

‘The Fascism of Everyday Life’, 2016
Bideo-proiekzioa 

The Fascism of Everyday Life Georgie Nettell eta Morag Keil-en lan berria da, bideoan 
eginda dago, eta artisten etxebizitzetatik egindako ibilbide bat du erakusgai. Tituluak 
eta kredituak barnean hartuta, bizitza-estiloei buruzko edo reality moduko telebista-
saioen formatua imitatuz, jabetzako etxebizitzei edo produktu eta zerbitzuei buruzko 
programa eta iragarkietatik hartutako klipak eta musika biltzen ditu bideoak. Irudiek 
halabeharrez sustatzen dute familia nuklearraren ereduan eta jabetza-eskubideetan 
oinarritutako araudiaren aldeko jarrera, eta indartu ere egiten dute. Artisten benetako 
bizipenekin erkatuta oso bestelakoak diren arauen multzo bat. Biak ala biak alokairuan 
bizi dira, partikular baten etxebizitza partekatuan, higiezinen krisialdi betean dagoen 
hirian. Kalitate urriko etxebizitzen alokairuaren truke ordaindutako kopuru haziak dira 
krisiaren erakusgarri. Higiezinen krisiak bizitzaren kalitatean duen benetako eragina 
onartu arren, bideoak irrigarri uzten ditu hedabide handien proposamen pizgarriak, 
balio-sistema neoliberal lehiakorrak sustatzen dituztenak. Lortutako arrakasta 
balioesteko etxebizitzaren jabetza aintzat hartzen duen obsesio britainiarrak blaitzen 
ditu irudiak. Desira pizteko daude diseinatuta, desberdintasunean oinarritutako gizarte-
egitura gordetzeko eta erreproduzitzeko xedez eginda.

2 JUNE CRESPO 
(Iruñea/Pamplona, 1982) 

Bilbo eta Amsterdam bitartean bizi eta lan egiten du. Arte Ederretan lizentziaduna da UPV/
EHUtik 2008an. Gure Artea saria (2013) jaso du, sorkuntza-lana aitortzeko modalitatean. 
Irudiaren erreprodukzioaren erabilera esperimentala da bere praktika artistikoaren 
ezaugarria. Ikuspegi zabaletik heltzen dio eskulturari, eta sortzen dituen objektuak 
assemblage, collage eta kamerarik gabeko argazkigintzaren bazterretan daude.

‘Soft-Hard / Suave-duro’, 2016
Zeramika, hormigoia eta hainbat material 

Eskuz egindako objektuen multzo bat biltzen du; objektuek nola-halako logika 
industriala hartzen dute, lerrokatze eta errepikapen serialarena. Haien kokapena eratu 
eta desegin egiten da; piezak etengabe ari dira ekoizpen-lerrotik ibitzen. Eskultura-
lanak leku bat ematen dio zatikatutako gorputz bati, arazteko eta abstrakzioa egiteko 
prozesuaren azpian dagoen gorputz bati. Aldi berean, oztopatu egiten du abiaduraren 
eta optimizazioaren nola-halako ideia bat, giza parametroetatik harantz jotzen duena. 
Zementuz, ehunez, zeramikaz eta erretxinaz egindako amalgama batera eramaten da 
gorputz-esperientzia. Bolumen solidoak, tolesturak eta geruzak. Zeramikazko pieza 
zilindrikoek antzinako kanalizazioak ekartzen dizkigute burura, irten edo sartzeko 
moduko hodiak, gorputz-jarioen edo gorputzak hartzen eta jaurtitzen duenaren ibiltoki 
diren hutsuneak. Zitalkeriak tentsioan jartzen ditu bi muturrak, erakarpena eta arbuioa.  

3 JEAN-LUC MOULÈNE 
(Reims, 1955) 

Parisen bizi da eta bertan lan egiten du. Frantziako artista honek argazkigintza erabiltzen 
du fenomeno naturalak eta kulturalak aztertzeko, industriaren, komunikabideen edo 
merkataritzaren garapenak birzehaztutakoak. 

‘Echantillon/monochrome’, 2010
Bic markatzailea prestatutako 4 paneletan 

Moulènek espatula batekin zabaldu du BIC boligrafo baten tinta, eta egurrezko ohol 
handiak erabat estali ditu tintarekin. Horrela, tintaren forma ezaguna (luma-boligrafo 
baten zirrista fina) ezabatu, eta formatu makroskopikoan ezartzen du. Bai emaitza, bai 
lan egiteko era tenperari daude lotuta (Errenazimenduko pintura-teknika bat da tenplea), 
hainbat olio-geruza eta tinta-geruza jartzen baititu, kasu honetan, BIC tinta. 

1950ean, Marcel Bich-ek kristalezko BIC boligrafoa ezagutarazi zuen Frantzian. 
Hexagono-itxurako karkasa plastikozkoak arkatzaren egonkortasuna berdindu 
nahi zuen; mundu osoko luma estandarra bihurtu zen, eta honela merkaturatu zen: 
‘kostu txikiko boligrafoa, erabili eta botatzekoa’. Eredu horrekin, kontsumo-kultura 
haragiztatzen da, mundu osoan eskuratzeko modukoa, masan ekoiztua, merkea, eta, 
beraz, erabili eta botatzekoa. 

‘La Pierre Qui Vire Le Conquet, janvier 2006’, 2010
7 inprimatze cibachrome-n, aluminio gainean 

Pierre-qui-Vire herriaren izena bertako naturari dago lotuta: erraz biratzen hasi daitezkeen 
harkaitzen metaketa handia. Moulének bromuroak erabiltzen ditu; eztanda aurkakoak, 
suteen aurkako fluidoak, farmazia-produktuak eta borroka-gasak fabrikatzeko erabili 
ohi da bromuroa. Hala, naturala (paisaia) eta industria-prozesuak lotu, eta, batez ere, 
industria polemikoenetan jarri du arreta: arma-industria eta farmazeutikoa, esaterako. 

‘Time pièce (Le Monde, 27 mars 2010, 30 mars 2010)’, 2010
‘Time pièce (New York Times, Sunday, March 28, 2010)’, 2010
Errotuladore beltza egunkari-paperean, aluminio gainean 

Denboraren igarotzeari erreferentzia egin diote garai guztietako artistek beti. Moulènek 
gaur egunean kokatu du: erlojuen iragarkiek luxuari eta dotoretasun sozialari garbi egiten 
diete erreferentzia, baita komunikabideei ere; sektoreko prestigio handieneko aldizkarietan 
sartzen ditu iragarkiak. Era berean, hauskortasuna eta azalkeria hartzen ditu gogoan: 
irudiaren gainean, kristal hautsia dago, eta, kristal horretatik hautematen dugu irudia.

4 PABLO MARTE 
(Cádiz, 1975) 

Pablo Marte artista eta ikertzailea da. Bilbon bizi da eta bertan lan egiten du. Artista eta 
ikertzailea da Pablo Marte (Cadiz, 1975). Bakarka eta taldean erakutsi du bere lana, 
honelako testuinguruetan: Canibalia (Kadist Art Foundation, Paris, 2015) First Thought 
Best (Eremuak, Artium, Vitoria-Gasteiz, 2014), Marginalia (Arteleku, Donostia, 2013), 
Pantalla Fantasma jaialdia (Bilbo, 2013), besteak beste. 

Irudiak esanahia izateko eta diskurtsoa ekoizteko, prozesuak nola egituratzen eta 
berregituratzen diren aztertzen du bere lanean, muntatze-lanaren praktika sintomatiko, 
hedakor eta heterogeneo baten bidez. 

‘Industrialgie’ 2016
Teknika mistoa, plataforma

Fluxesfeverfuturesfiction erakusketan garatzen duen performance-seriea film baterako 
entseguen modukoa da, gauzatuko den edo gauzatuko ez den film baterako. Aldi 
berean, hainbat aldiz esku hartuko du espazioan, erakusketa zabalik dagoen bitartean, 
eta materiala gehitu edo berrordenatuko du.

5 JASON SIMON 
(Boston, 1961) 

Irakaslea da New Yorkeko Staten Islande ikastetxean, City Universityn. Berak sortua 
da fakultateko Kultura Komunikabideen Saila. Jason Simon artistak zinea, bideoa, 
argazkia eta komisariotza lantzen ditu. Dokumentalista baten antzeko lana egiten du, 
baina berak ikuspegi kontzeptualak uztartzen ditu gauzak erakusteko moduarekin. 

‘Two Essays on Banks’, 2015
60 argazkiko seriea c-print digitalean 

60 argazkiko seriea da, 80ko hamarkadako arte-aldizkari baten saioan oinarrituta dago eta 
banketxeen arkitekturan egondako aldaketa historikoez da. Aldizkari bateko orrialdeetako 
argazkien bidez, bankuek beren lokal historikoak utzi dituztela eta dendetara eta beste 
eraikin mundutarrago batzuetara nola joan diren ikusten da. 

6 ABRAHAM CRUZVILLEGAS 
(Mexiko, 1968) 

Mexiko Hiriko Colonia Ajusco bere umezaroko auzoko paisaiak eta bizi-baldintza 
gogorrak izan ditu inspirazio-iturri. Eremu babesgabe batean eraiki zituzten auzoko 
etxeak, ad hoc eta bat-batean, beharrizan pertsonalen eta baliabide ekonomien 
arabera. Aurkitu dituen objektuak eta material desberdin-desberdinak, eskulturetan eta 
instalazioetan batu ditu Cruvillegazek. Bere jatorriko identitatearen eta bere praktika 
artistikoaren arteko lotura sakona da, eta horixe erakusten dute bere performanceek, 
artxiboek eta ikerketa akademikoak eta bideoarekin egin dituen esperimentuek.

‘Refuge Rarámuri pour amoreux furtifs au 41 rue Monsieur de Prince, 
75006 Paris, France’, 2013
Zura

Eraispenetako materialak eta osagai naturalak erabiliz, Cruzvillegasek eskulturen 
sail berria sortu zuen Parisko kaleetan, Artaud poeta 30eko hamarkadan ibiltzen zen 
lekuetan.

7 CAMILLE BLATRIX 
(Frantzia, 1984) 

Parisen bizi da eta bertan lan egiten du. 

Parisko Arte Ederretako Goi-eskola Nazionalean graduatua 2011n eta Los Angelesko 
Diseinu Unibertsitateko Arte Zentroan 2010ean. 

Bere lana minimalista eta surrealista da. Bere eskulturak dibertigarriak dira, baina 
oso enigmatikoak; René Magritteren lana ekartzen dute gogora eta konpondu gabeko 
gatazkez hausnartzeko gonbita dira. 

‘La liberté, l’amour, la vitesse’, 2015
Poliesterra, plexiglasa, altzairu herdoilgaitza, marfil simulatua, zilarra, Ipad-a, bozgorailuak eta 
softwarea 

Blatrixek kutxazain automatiko mota bakarra egin du, ‘sentimenduak’ ditu eta 
erabiltzailearekin hitz egiten du munduko nahigabeaz. Itxura futuristako makina batekin 
hizketan hasten da ikuslea; eta itxuraz futurista den arren, nostalgiaz egindakoa da. 
Artistaren beraren hitzetan: «Oso une gogorrak bizi izan ditut kutxazain automatikoekin. 
Inoiz ez zidaten nik nahi nuena eman...» 

 8 NINA CANELL 
(Suedia, 1979) 

Berlinen bizi da eta bertan lan egiten du. Materialtasunaren eta immaterialtasunaren 
artean daude bere lanak; batez ere, eskultura-instalazioak, benetako esperimentu irekiak 
eta poetikoak baitira. Materialen eta objektuen ezaugarriak eta propietateak aztertzen ditu, 
eta guk errealitate jakin batzuen engranaje sumaezinak hautematen ditugu horri esker.  
Lehen begiradan, irudi lezake Nina Canellen lanak abstraktuak direla, materialari 
lotuta; hala ere, hutsik egin gabe, errealitate konkretutik harago zabaltzen diren loturak 
iradokitzen dituzte. 

‘Brief Syllables / Thin Vowels’, 2015
Komunikazioko kableak, idulkiak 

Elektrizitateen eta komunikazioen kableak dira, lurretik aterata eta disekatuta. 
Etengabe argiztatuta dagoen haririk gabeko gizarte honen azpiegitura osatzen 
dute kableek. Isolatuta, testuingururik gabeko zatiak bezala, zentzugabeki mutuak 
dirudite, disfuntzionalak, historiaurreko erlikiak bezala, fosilak bezala. Artistaren 
berbetan: «Sentimentalaren kontrakoak dira kableak. Korronteak bakarrik eramaten 
du korrontea, ez besterik. Etenen hiztegi bateko zeharkako sekzioak dira kable-
motzondoak. Ebakidura-mota bat. Esaldi-erdian amaiera ematea». 

9  MELANIE GILLIGAN 
(Toronto, 1979) 

Gaur egun London eta New York artean bizi da, eta bitarteko asko lantzen ditu, besteak 
beste, bideoa, performancea, testua, instalazioa eta musika. 

‘The Common Sense, Phase 1’, 2014
Bideo-instalazioa 

Telebistako serie gisa, hainbat pantailatan zatituta, lanaren eta sentimenduen arteko 
elkarreragina islatzen du, zientzia-fikziozko kontakizun baten bidez. Erakusketa 
honetan lehenengo zatia dago -bost zati dituen bideo batena-, bost pantailatan, soinu 
dispositibo berezia batekin eta instalazio eskultoriko baten eraikuntzarekin ere bai. 

Zientzia-fikzioko mini-serie honek aztertzen du kapitalismoaren barruan aurrerapen 
teknologikoek nola moldeatzen dituzten buruak, gorputzak eta pertsonen arteko erlazioak. 
Drama narratibo esperimental honek etorkizuneko teknologiaren inguruan dabilen historia 
bat kontatzen du, beste pertsona baten gorputzeko sentsazioak zuzenean esperimentatu 
daitezke eta nola erasaten duten. 

Mini-seriearen argumentua: laneko baldintzak eta gizarteko bizitza hamarkada batez 
eraldatu ondoren, teknologia sareek huts egin dute eta desorientazio masiboa egon 
da. Jendea erretiratu eta isolatu egin da iritzi publikotik eta jada ez daki komunikatzen. 
Dena normaltasunera itzulitakoan, istorioa bi eszenariotan banatzen da: bertsio 
batean hausturaren ondorengo normalizazioa ageri da, aldiz, gainerako pertsonengan 
teknologia esplotatzailea da eta baldintza horiei aurre egiteko erresistentziako gizarte-
mugimendu batzuk sortu dira. 

10 SIDSEL MEINECHE HANSEN 
(Ry, Danimarka, 1981) 

Londresen bizi da, eta bertan lan egiten du. Sidsel Meineche Hansen Kopenhagenen, 
Berlinen, Frankfurten eta Londresko Goldsmiths College-n ikasi zuen. 

‘No right way 2 cum’, 2015
3D proiekzioa, PCrako jokoak eta oculus rift-a

‘ONE-self’, 2015
Zura 

Artista honen lanean, bi aurkezpen daude, fisikoki bereizita, kapitalismoarekin gatazkan 
dagoen alderdi batean arituz. Artistak mikropolitikako eta kritika instituzionaleko 
mekanismoekiko duen kezkaren ondorioa dira. Pornografiaren eta industria psiko-
farmazeutikoaren zeregina jartzen dute zalantzan. 

CGI (Computer Generated Imagery) animazio baten bidez, Hansenek No Right Way 
2 Cum (Oculus Rift) sortzen du, 3D animatzaileen talde baten lankidetzaz. Bideoan, 
emakumezkoen sexualitateko irudi esplizituak agertzen dira (EVA v.30 da protagonista), 
Britainia Handiko pornoaren industrian zentsurari buruz dagoen eztabaida dela eta.

Aldi berean, hormaren gainean, 3D irudien diseinuarekin eta komertzializazioarekin 
zerikusia duten enpresa batzuen logotipoak ikus daitezke (NIK-Diseño enpresak 
izan zuen EVA v.30 diseinatzeko ardura), gurea bezalako kontsumoko gizartean 
publizitateak duen botereari egindako keinu gisa. 

Bisitariak oculus rift (errealitate birtualeko kasko) baten bitartez esperimentatuko du 3D 
animazioko mundu birtuala. Testuinguru horretan, irudiak, irudikapen gisa agertzeaz 
gain, esperientzia fisiko modura hautematen dira.

11 PAUL CHAN 
(Hong Kong, 1973) 

Nebraskan hazi zen eta gaur egun ere AEBetan bizi da. Paul Chan argazki-
kazetaritzan hasi zen mundua artistikoki aztertzen eta hortik marrazkira, animaziora 
eta bideora igaro zen. Bere laneko gaiak politika, poesia, gerra eta heriotza dira, batez 
ere, eta bereziki ezaguna da dualitateak aurkezten dituelako: indarkeria-poza, utopia-
apokalipsia, Biblia-Sade markesa, Samuel Beckett-hip-hopa. 

‘Happiness (Finally) After 35.000 Years of Civilization (after Henry Darger 
and Charles Fourier), 2000-2003’, 2003
Bideo digitalaren proiekzioa pantailan (kolorea, soinua)

Pantailan irudiak aldatuz doaz, eta 90eko hamarkadako haurrek beren magia 
ikuskizunak egiteko erabiltzen zituzten lehenengo programa haien kutsua dute. 
Chan ere haurra izan zen bideo-jokoen belaunaldian, baina bere lanean sarraskiak, 
gorabeherak, beldurgarrikeriak... ere ageri dira. Chanek musika ere erabiltzen du, 
eta oso egoki txertatzen lanean, gure buru barrenetatik datorrela ematen baitu. Are 
gehiago, gogo-aldartea aurreikusita eta hurrengo eszenako mezuaren arabera aritzen 
da. 

Paul Chanen bideoetako irudiaren mugimendua eta progresioa deigarriak, 
erakargarriak eta oso kezkagarriak dira: gaitza eta xalotasuna aldi berean ari dira 
lehian, mugagabeko plazeraren ukituak ere nabari ditugu Bachen partitura baten 
soinuarekin batera.

12 NINA KÖNNEMANN 
(Bonn, 1971) 

Berlinen bizi da eta bertan lan egiten du. Könnemann espazio publikoen eta bertan 
garatzen diren jardueren behatzaile zorrotza da. Bere bideoak jazarpen-mota jakin 
batean oinarritzen dira, gizarte-elkarrekintzan; une adierazgarriak hauteman nahi iza-
ten ditu, inolako ikusgarritasunik ez dutenak eta, oro har, oharkabeak. 

Eskuko kamera erabiltzen duenez, bat-batean aritu daiteke jende multzoaren artean 
eta ekintza minimoak ageri diren kontakizun pertsonala aurkeztu; ekintza minimo, hut-
sal eta garrantzirik gabeko horiek jartzen dituzte hankaz gora ohiko kontakizunak. Erre-
alitatea begien bistan geratzen den uneak hautematen ditu artistak, potentzial subertsi-
boaren eta ekitaldi kontrakulturalen ikuspegia eskaintzen du, komunikabideek etengabe 
manipulatu eta ikuskizun bihurtzen baitituzte. Zentzu horretan, Könnemannek bideoaz 
egiten duen erabilerak komunikabideen funtzioan eta boterean arakatzen du.

‘Span cam’ 2016
Bideo-proiekzioa (streaming) 

Berlingo telefono kabina publiko baten emanaldi bideografikoa. Aldi berean ematen da 
Interneten eta erakusgelan.

Camille Blatrix
Nina Canell
Paul Chan
June Crespo
Abraham Cruzvillegas
Melanie Gilligan
Pablo Marte
Sidsel Meineche Hansen
Morag Keil eta Georgie Nettell
Nina Könnemann
Jean-Luc Moulène
Jason Simon

Azkuna Zentroko fluxesfeverfuturesfiction erakusketak 
oraina du hizpide, gure gizartea, gure existentzia ulertzeko 
funtsezkoa den osagai bat, hala nola ekonomia. Gurea 
bezalako gizarte kapitalista batean, ekonomia nonahi eta 
noiznahi dago agerian. Gure ohiturek eta jokabideek, gure 
presentziak berak ekonomia dute jomuga, eta ekonomiaren 
mende daude.

Erakusketa honetan parte hartzera gonbidatutako artistek 
ekonomia eta politika modernoaren esparruko diskurtsoetan 
aztertzen diren auziak landu dituzte. Haien lanetan, lehen 
planoan jarri eta zehaztu dituzte oraingo une honetan ditugun 
bizipenetako alderdi pertsonalak, afektiboak, gorputzekoak, 
irudimenekoak edota praktikoak. Orainaren isla argia dira: 
30 eta 60 urte bitartekoak eta nazioarte osotik etorriak.

CAStiLLo / CorrALeS 

Arte garaikideko kooperatiba honek erakustoki, liburutegi 
eta editorial bat hartzen ditu barnean. 2007tik Parisen 
dago kokatuta, eta artista, kuratore, idazle eta diseinatzaile 
grafikoen talde batek zuzentzen du (Thomas Boutoux, 
Joachim Hamou, Benjamin Thorel). 

castillo/corrales instituzio artistiko berritzaile gisa sortu zen, 
artistei, profesionalei, eta ikus-entzuleei esperimentazioan, 
eztabaidan eta ikaskuntzan aritzeko egokia den giro intimoa 
eta informala eskaintzeko xedez.

